MINUTI 

KAMRA TAD-DEPUTATI

IT-TNAX-IL PARLAMENT

GRUPP PARLAMENTARI DWAR IL-KAPITALI EWROPEA TAL-KULTURA 
LAQGĦA NRU 8
It-Tlieta, 3 ta’ Novembru 2015  
Il-Grupp Parlamentari dwar il-Kapitali Ewropea tal-Kultura ltaqa' fil‑Kamra tal-Kumitati fil-Parlament, il-Belt Valletta,  fis-7.16 p.m.
L-Onor. Deo Debattista, President tal-Grupp, ippreseda.
PREŻENTI:  L-Onor. David Agius, l-Onor. Luciano Busuttil u l-Onor. Clyde Puli.
Preżenti wkoll kien hemm Dr Karsten Xuereb, project co-ordinator mal-Fondazzjoni Valletta 2018.  
TALBA

L-Iskrivan tal-Grupp qal it-talba.
MINUTI

Il-Minuti tal-laqgħa Nru 7 li saret fl-24 ta’ Marzu 2015 kienu konfermati.

LAQGĦA MAL-ONOR. OWEN BONNICI, MINISTRU GĦALL-ĠUSTIZZJA, KULTURA U GVERN LOKALI, IS-SUR JASON MICALLEF, CHAIRMAN TAL-FONDAZZJONI VALLETTA 2018, U PROF. ALEXIEI DINGLI, SINDKLU TAL-BELT, DWAR IL-PROĠETT: IL-BELT VALLETTA KAPITALI EWROPEA TAL-KULTURA 2018 – KONTINWAZZJONI
Fl-introduzzjoni tiegħu, l-Onor. Deo Debattista, Chairman tal-Grupp, informa li: 
i) preżentament il-Grupp kien magħmul mill-Onor. David Agius u l-Onor. Clyde Puli għan-naħa tal-Oppożizzjoni u mill-Onor. Luciano Busuttil u minnu, bħala chairman, għan-naħa tal-Gvern; u 

ii) il-ġurnata ta’ qabel  din il-laqgħa l-Ministru għall-Ġustizzja, Kultura u Gvern Lokali, l-Onor. Owen Bonnici, kien għarrfu li ma setgħax jieħu sehem f’din il-laqgħa għax l-ewwel item li tpoġġa fuq l-aġenda tal-Kamra kien l-Abbozz ta’ Liġi Nru 124 dwar r-Riforma tal-Ġustizzja u li allura huwa kien fid-dover li jagħmel id-diskors tal-introduzzjoni kif ukoll li jisma’ d-diskorsi li jsiru sabiex imbagħad iwieġeb fil-winding up. 

Il-Membri u l-mistednin esprimew l-apprezzament tagħhom lejn l-ex-Membru Parlamentari Dr Joseph Cassar għall-kontribut tiegħu fi ħdan dan il-Grupp.

Mid-diskussjoni ħarġu  dawn il-punti ewlenin:-

(i) Ir-Rapport tal-Monitoring and Advisory Panel (Panel) tal-Unjoni Ewropea datat Settembru 2015: b’referenza għad-disa’ rakkomandazzjonijiet li saru f’dan ir-rapport, iċ-Chairman tal-Fondazzjoni V.18 u s-Sindku tal-Belt, ikkummentaw kif ġej:-

· ir-rapport kien ikopri dak li ġara fl-2014 u ħareġ wara l-preżentazzjonijiet li l-membri tad-delegazzjoni tal-Fondazzjoni għamlu lill-Panel fil-laqgħa tal-15 ta’ Settembru 2015, ġewwa Brussell;

· f’dan ir-rapport ma kienx hemm ilmenti dwar il-proġetti kapitali, li diġà kienu nbdew jew li dalwaqt kienu se jinbdew, jew mil-lat amministrattiv fejn l-istruttura issa kienet f’postha; 

· f’dan ir-rapport intalbu kjarifiki l-aktar dwar il-programm għall-2018 u dan minħabba li l-Fondazzjoni ma ħassetx li f’dak l-istadju kellha tippreżenta dan il-programm jew kalendarju għall-2018 b’ċertu dettal  imma l-Panel kien qed jinsisti fuq preżentazzjoni tal-programm għall-2018 aktar konkret biex jaċċerta ruħu li l-miri jintlaħqu;
· il-Fondazzjoni ilha taħdem fuq dan il-progamm, fost l-oħrajn, fuq iċ-ċerimonji tal-ftuħ u l-għeluq kif ukoll biex tittella’ opra dwar l-immigrazzjoni, liema tema kienet attwali ħafna;

· il-Fondazzjoni ma kellhiex problema twieġeb għar-rakkomandazzjonijiet f’qasir żmien; u
· barra minn hekk, kienet intlaqgħet ix-xewqa tal-Panel sabiex iżur Malta ħalli jiltaqa’ mal-istakeholders kollha u biex jifhmu aħjar il-karatteristiċi partikolari tal-Belt Valletta u l-livell għoli ta’ koperazzjoni bejn il-partijiet kollha involuti, e.g. il-Kunsill Lokali tal-Belt u l-kunsilli lokali b’mod ġenerali, ir-residenti, il-komunità kummerċjali, entitajiet pubbliċi u organizzazzjonijiet oħra.  Hawnhekk sar aċċenn għall-fatt li kuntrarju għal bliet oħra l-Belt tagħna hija mifruxa fuq madwar kilometru kwadru biss.
(ii) Kien hemm qbil li waqt iż-żjara tiegħu f’Malta l-Panel jiltaqa’ ma’ dan il-Grupp Parlamentari.

(iii)  Koperazzjoni: Prof. Alexiei Dingli, Sindku tal-Belt u membru tal-bord tal-gvernaturi tal-Fondazzjoni V.18,  esprima s-sodisfazzjon tiegħu għal mod tajjeb kif il-Fondazzjoni u l-Kunsill Lokali kienu qegħdin jaħdmu flimkien fuq dan il-proġett.
(iv)  Is-Sur Micallef stqarr li kien hemm koperazzjoni tajba ma’ bliet oħra li jew għaddew inkella kienu se jgħaddu mill-esperjenza ta’ Belt Kapitali Ewropea tal-Kultura.

(v) Tindif: Kien evidenti li fl-aħħar snin l-attività kummerċjali u kulturali fil-Belt żdiedet konsiderevolment u konsegwenza ta’ dan is-suċċess kien qed jiġi ġġenerat ammont akbar ta’ skart li r-responabbiltà għall-ġbir tiegħu kienet maqsum fi tlieta, i.e. il-kunsill lokali għall-parti residenzjali, il-gvern ċentrali għall-parti kummerċjali filwaqt li l-istabbilimenti tal-ikel, minħabba n-natura tagħhom, jieħdu ħsieb l-iskart tagħhom bil-problema li dawn ma jqabbdux kuntrattur wieħed imma effettivament kull stabbiliment seta’ jqabbad kuntrattur bir-riżultat li mhux kollha kienu tal-livell mixtieq u f’dan ir-rigward kien hemm bżonn ta’ koordinament aħjar.

Il-ġbir tal-iskart kien qed isir darbtejn kuljum fil-parti residenzjali/periferija u filgħodu fil-parti kummerċjali filwaqt li jsir xogħol ta’ knis fuq bażi on-going. Fil-parti kummerċjali kien hemm il-ħsieb li jibda jintuża makkinarju żgħir li jaħdem bl-elettriku u allura jkun maniġġjant u ma jniġġisx.
Ingħad ukoll li forsi wasal iż-żmien li l-operaturi kummerċjali, li kienu qegħdin jibbenefikaw minn aktar attività,  jintalbu jikkontribwixxu għal ċerti ispejjes bħal dak ta’ tindif.
(vi)  Sigurtà u sikurezza: Kienet qiegħda tintalab il-koperazzjoni tal-Pulizija u tal-Aġenzija Żgħażagħ sabiex jonqos l-inkonvenjent ta’ fastidju minn xi klikek ta’ żgħażagħ fil-konfront ta’ anzjani u persuni vulnerabbli.   
(vii) Koordinaturi reġjonali: Kienu diġà nħatru dawk għal Għawdex, għall-Belt – li jaħdem mill-uffiċċju tal-Fondazzjoni - u għar-Reġjun Xlokk filwaqt li kien hemm il-ħsieb li jinħatru oħrajn għar-reġjuni l-oħra, biex b’hekk jintlaħqu l-kunsilli lokali kollha.  Is-Sindku tal-Belt qabel li jagħmel talba lill-Ministeru responsabbli mill-kunsilli lokali sabiex jissekonda uffiċjali mal-Kunsill tal-Belt biex jagħmilha ta’ koordinatur minħabba lik l-volum ta’ xogħol kien qiegħed jiżdied.
(viii) Parkeġġ: fil-foss tal-ex-Yellow Garage kien qed jiġi żviluppat parkeġġ li jesa’ madwar 1000 vettura u li kien se jsir aċċess għalih mit-tarf ta’ Triq Nofsinhar minn sally port tal-Kunsill biex jiġi evitat li wieħed ikollu jdur id-dawra tal-Belt.  Hawnhekk kien għad fadal problema sabiex l-art tgħaddi għand il-Kunsill. 
(ix)  Intelligent transport system: Il-Kunsill tal-Belt kien se jinvesti mal-€50,000 biex jinstalla din is-sistema sabiex jingħaddu l-vetturi li jidħlu l-Belt kif ukoll biex f’kull ħin wieħed ikun jaf jekk hemmx jew fejn hemm spazju liberu għal parkeġġ u allura  jkun jista’ jiddeċiedi jibqax dieħel il-Belt jew le.   

(x)  450 Anniversarju tal-Belt Valletta: Matul l-2016 il-Fondazzjoni u l-Kunsill tal-Belt kienu se jagħmlu ċelebrazzjonijiet kbar biex jiġi kkommemorat  dan l-avveniment.

(xi)  Uffiċċju tal-Kunsill: Is-Sindku esprima s-sodisfazzjon għall-fatt li l-Gvern kien alloka l-binja tal-ex-Cafè Premier biex tintuża mill-Kunsill tal-Belt u anke għax kienet se tingħata għajnuna in kind sabiex din il-binja jsirulha x-xogħlijiet meħtieġa.
(xii) Sistema ta’ Dawl: Tqajmet il-problema tad-dawl fit-triqat tal-Belt fejn ġew identifikati żewġ diffikultajiet ewlenin, jiġifieri, is-sistema kienet qadima u b’ħafna partijiet tagħha obsolete u li hemm tliet entitajiet responsabbli, jiġifieri, l-Enemalta, il-Valletta Rehabilitation Project (VRP) u l-Garage tal-Gvern.  F’dan ir-rigward il-VRP, taħt it-tmexxija tal-Perit Mireille Fsadni, kien il-project leader ta’ xogħlijiet li kellhom isiru fi Triq ir-Repubblika.
(xiii) Il-Kunsill Lokali tal-Belt bħala Awtorità Ċentrali: Kien qed jinħass il-bżonn li bħala legat ta’ dan il-proġett, il-Kunsill Lokali tal-Belt kellu jiġi ttrattat b’mod differenti minn kunsilli lokali oħra u dan billi jiżviluppa f’awtorità ċentrali ħalli jservi wkoll ta’ one-stop-shop u dan fid-dawl tar-responsabbiltajiet konsiderevoli li tġib magħha Belt kapitali u ċentru amministrattiv, kummerċjali u kulturali.
(xiv) Xogħlijiet fuq faċċati ta’ bini privat fi stat ħażin:  Il-problema sabiex tingħata xi tip ta’ għajnuna sabiex isiru xogħlijiet fuq faċċati ta’ bini fil-Belt li kienu fi stat ħażin kienet biex jinstabu s-sidien ta’ dawn il-postijiet u meta jirnexxielek tagħmel dan spiss issibhom maqbuda f’kwestjonijiet legali. 

Fit-8.21 p.m. il-Grupp aġġorna  għal data u b’aġenda li kellhom jiġu komunikati aktar tard.

JOHN  VELLA

SKRIVAN TAL-GRUPP
KONFERMATI


ONOR.  DEO DEBATTISTA

PRESIDENT TAL-GRUPP
